
FJALA HYRËSE E KRYEPROKURORIT TË SHTETIT

Zyra e Kryeprokurorit të Shtetit me qëllim të rritjes së transparencës 
së institucionit të Prokurorit të Shtetit ka përgatitur dhe publikuar 
Buletinin njëmujor.

Opinioni publik do të ketë mundësi të informohet edhe përmes këtij 
Buletini për aktivitetet e Zyrës së Kryeprokurorit të Shtetit dhe të 
prokurorive të Republikës së Kosovës.  

Si Kryeprokuror i Shtetit jam i përkushtuar të vazhdojmë punën 
dhe angazhimin që institucioni i Prokurorit të Shtetit të realizojë të 
gjitha obligimet dhe përgjegjësitë, të cilat burojnë nga Kushtetuta e 
Republikës së Kosovës dhe ligjet tjera në fuqi. 

Prokurori i Shtetit përmes publikimit të Buletinit njëmujor ka për 
qëllim që ta mbajë të informuar opinionin e gjerë publik, duke 
përfshirë qytetarët, mediat dhe shoqërinë civile për punën e gjithë 
institucionit të Prokurorit të Shtetit.

Ju faleminderit!
Aleksandër Lumezi
Kryeprokuror i Shtetit

Kërkohet paraburgim ndaj tre zyrtarëve policorë lidhur me rastin 
‘’Karaçeva’’

Gjilan, 1 Prill 2021 – Prokuroria Themelore në Gjilan, Departamenti 
Përgjithshëm, ka kërkuar caktimin e paraburgimit, në kohëzgjatje prej 
30 ditësh, nga Gjykata kompetente në Gjilan, ndaj tre (3) zyrtarëve 
policorë të Drejtorisë Rajonale të Policisë Kufitare – Lindje, tani të 
pandehurve N.S., N.K. dhe F.K., të cilët janë ndaluar gjatë ditës së 
djeshme lidhur me rastin ‘’Karaçeva’’.

Sipas kërkesës, dyshohet se të pandehurit, në cilësinë e zyrtarëve 
policorë, gjatë muajit Dhjetor 2019, në zonën e fshatrave të brezit 
kufitar mes Republikës së Kosovës dhe Republikës së Serbisë, në 
mënyrë të vazhdueshme, kanë ndihmuar, fshehur dhe nuk kanë 
penguar kryerjen e veprave penale, ashtu që personave të ndryshëm 
iu kanë mundësuar kontrabandimin e mallrave, të cilët kanë kaluar 
vijën kufitare duke shmangur kontrollin doganor.

Të njëjtit dyshohet se kanë udhëzuar kontrabanduesit se në cilat vende 
dhe në çfarë kohë të kalojnë, ku me veprimet apo mosveprimet e tyre 
i kanë shkaktuar dëm material buxhetit të Republikës së Kosovës në 
shumë të papërcaktuar.

Me këto veprime, të pandehurit dyshohen se kanë kryer veprën 
penale ‘’Kontrabandimi me mallra’’, nga neni 311 të Kodit Penal të 
Republikës së Kosovës, për të cilën me urdhër të prokurorit gjenden 
në ndalim 48 orësh.

Prokuroria Speciale shenjëstron tre raste të reja

Prishtinë, 01 prill 2021 – Kryeprokurori i Prokurorisë Speciale të 
Republikës së Kosovës, Blerim Isufaj, ka mbajtur sot takimin e 
radhës me ekipin e përbashkët për përzgjedhjen dhe shenjëstrimin e 
Krimeve të Rënda ku kanë shenjëstruar  tre (3) raste të reja për vepra 
të ndryshme penale.

Prokuroria Speciale njofton se nga rasti i parë i shenjëstruar janë të 
përfshirë shtatëmbëdhjetë (17) persona, për veprat penale “Importi, 
eksporti, furnizimi, transportimi, prodhimi, këmbimi, ndërmjetësimi 
ose shitja e paautorizuar e armëve apo materieve plasëse”,  nga neni 
364 paragrafi 2 lidhur me paragrafin 1 të KPRK-së lidhur me veprën 
penale  “Pjesëmarrja ose organizimi i grupit kriminal të organizuar”  
nga neni 277 paragrafi 1 të KPRK-së.

Po ashtu, edhe nga rasti i dytë i  shenjëstruar janë të përfshirë nëntë 
(9) persona për veprat penale “Krim i organizuar” nga neni 277 i 
KPK-së, lidhur me veprën penale “Blerje, posedim, shpërndarje dhe 
shitje të paautorizuar të narkotikeve të rrezikshëm dhe substancave 

psikotropike”, nga neni 267  të KPK-së.

Ndërkaq, nga rasti i tretë i shenjëstruar janë të përfshirë njëzetedy (22) 
persona, për veprat penale “Marrje ryshfeti” nga neni 421 paragrafi 1 
të KPRK-së dhe “Keqpërdorim i detyrës zyrtare apo autoritetit zyrtar” 
nga neni 414 par 2 të KPRK-së.

AKTIVITETET E PROKURORIT TË SHTETIT
PRILL 2021

Kërkohet paraburgim ndaj një personi për veprën penale vrasje e 
rëndë në tentativë

Gjakovë, 02 prill 2021 – Prokuroria Themelore në Gjakovë, ka bërë 
kërkesë në Gjykatën kompetente në Gjakovë, për caktimin e masës 
së paraburgimit, ndaj  të pandehurit M.J., me dyshimin e bazuar se i 
njëjti ka kryer veprën penale “Vrasje e rëndë në tentativë”.

Prokuroria njofton se rasti ka ndodhur më 31 mars 2021, tek parku i 
qytetit në Gjakovë, ku i pandehuri me dashje ka tentuar ta privoj nga 
jeta bashkëshorten e tij, të dëmtuarën R.J., duke e goditur atë tetë 
herë me thikë, në qafë, gjoks, brinjë e duar. E njëjta nga lëndimet 
e marra është dërguar për tretman mjekësor në Spitalin Rajonal të 
Gjakovës.

Rasti ka ndodhur në prezencën e  dy fëmijëve të tyre, ku më pas i 
pandehuri largohet nga vendi i ngjarjes.

Prokurori i rastit  ndaj të pandehurit M.J., ka bërë kërkesën për 
caktimin e paraburgimit në afat prej 30 ditësh, dhe i njëjti me urdhër 
të prokurorit gjendet në ndalim nga data 31 mars 2021.

Me urdhër të Prokurorisë Speciale ngrihen shtatëqindmijë euro

Prishtinë, 1 prill 2021 - Aksioni i Prokurorisë Speciale të Republikës së 
Kosovës, i nisur një ditë më parë në “Call center” në 17 lokacione të 
ndryshme në Prishtinë dhe Ferizaj, ka vazhduar edhe sot. 

Prokuroria Speciale njofton se gjatë ditës së sotme janë ngrirë 
shtatëqindmijë (700.000) euro, të cilat dyshohet se janë përfituar nga 
veprimtaritë e “Call center” në mënyrë të kundërligjshme, lidhur me 
veprat penale të “Mashtrimit” dhe “Krimit të organizuar”.

Deri më tani nga ky operacion janë ngrirë shtatëqindmijë (700.000) 
euro, janë sekuestruar njëqindegjashtëdhjetëmijë (160.000) euro, 
gjashtë (6) vetura, janë arrestuar tetëmbëdhjetë (18) persona, si 
dhe një numër i konsiderueshëm i kompjuterëve, serverëve dhe 
telefonave mobil e të cilët janë shfrytëzuar për kryerjen e veprave 
penale.

Kryeprokurori Lumezi dhe Ministrja Haxhiu diskutojnë për 
bashkëpunimin ndër-institucional

Prishtinë, 6 prill 2021 – Kryeprokurori i Shtetit, Aleksandër Lumezi, i 
shoqëruar nga Kryeprokurori i Prokurorisë Speciale, Blerim Isufaj dhe 
Kryeprokurori i Prokurorisë Themelore në Prishtinë, Kujtim Munishi, 
ka pritur në takim njoftues Ministren e Drejtësisë, Albulena Haxhiu. 

Fillimisht, Kryeprokurori Lumezi ka uruar Ministren Haxhiu për 
detyrën e re, me ç’rast  e ka njoftuar atë me ecurinë e punëve, të 
arriturat, sfidat dhe objektivat e institucionit të Prokurorit të Shtetit. 

Po ashtu, diskutimi i çështjeve të përbashkëta në fushën e drejtësisë 
si rishikimi funksional, procesi i vettingut, avancimi i llogaridhënies, 
transparencës si dhe efikasiteti i trajtimit të krimeve të luftës ishin 
në fokus të takimit ndërmjet Kryeprokurorit Lumezi dhe Ministres 
Haxhiu. 

Më këtë rast, Kryeprokurori i Shtetit ka informuar Ministren e 
Drejtësisë për progresin e shënuar nga Prokuroria Speciale në 

krijimin e departamenteve për trajtimin e krimeve të luftës, ndarjen 
e prokurorëve në regjione, krijimin e databazës së përbashkët me 
policinë, zbatimin e strategjisë për krime lufte dhe çështje tjera me 
interes nga kjo fushë. 

Në këtë kontekst u theksuar nevoja për mbështetje nga Ministria e 
Drejtësisë, veçmas në bashkëpunimin juridik me Serbinë, në mënyrë 
që kryerësit e veprave penale të krimeve të luftës të bëhen të 
arritshëm për organet e drejtësisë së Republikës së Kosovës. 

Në anën tjetër, Ministrja Haxhiu ka informuar Kryeprokurorin e 
Shtetit me prioritet e Ministrisë së Drejtësisë dhe qeverisë së re 
në përmirësimin e infrastrukturës ligjore në funksion të forcimit të 
sundimit të ligjit, si dhe shprehu gatishmërinë e saj për të mbështetur 
Prokurorin e Shtetit në adresimin e çështjeve institucionale, veçmas 
në ngritjen e kapaciteteve profesionale dhe resurseve tjera të 
nevojshme. 

Në fund të takimit, Kryeprokurori i Shtetit dhe Ministrja e 
Drejtësisë kanë shprehur gatishmërinë e ndërsjellë për avancimin 
e bashkëpunimit ndër-institucional, me qëllim të forcimit të luftës 
kundër krimit të organizuar, korrupsionit si dhe konsolidimit të 
institucioneve të drejtësisë dhe rritjes së besimit qytetarë në to.  

Prokuroria Speciale sekuestron dhe ngrin 2.389.750 euro

Prishtinë, 06 prill 2021 – Aksioni i Prokurorisë Speciale të Republikës 
së Kosovës (PSRK), në bashkëpunim me Policinë e Kosovës, i nisur më 
31 mars 2021, në disa “Call center” në 17 lokacione të ndryshme në 
Prishtinë dhe Ferizaj, ka vazhduar edhe gjatë ditëve në vijim.

Prokuroria Speciale njofton se nga aksioni Policisë së Kosovës, i 
realizuar më datë 5 prill, janë gjetur dhe sekuestruar një milion e 
pesëqind e njëzetenëntë mijë e shtatëqindepesëdhjetë (1.529.750.00) 
euro, para këto të cilat dyshohet se janë përfituar nga veprimtaritë e  
“Call center” në mënyrë të kundërligjshme, lidhur me veprat penale 
të “Mashtrimit” dhe “Krimit të organizuar”.

Vlen të theksohet se nga data 31 mars 2021 e deri më sot nga ky 
operacion i Prokurorisë Speciale janë gjetur dhe sekuestruar një 
milionë e gjashtëqind e tetëdhjetë e nëntëmijë e shtatëqind e 
pesëdhjetë (1.689.750.00) euro, janë ngrirë shtatëqind mijë (700.000) 
euro, janë sekuestruar nëntë (9) vetura, janë arrestuar tetëmbëdhjetë 
(18) persona, si dhe një numër i konsiderueshëm i kompjuterëve, 
serverëve dhe telefonave mobil e të cilët janë shfrytëzuar për kryerjen 
e veprave penale.

Aktakuzë për vrasje të rëndë, vrasje në tentativë dhe lëndim të 
lehtë trupor

Gjakovë, 07 prill 2021 – Prokuroria Themelore në Gjakovë, 
Departamenti për Krime të Rënda, ka ngritur aktakuzë kundër të 
pandehurit C.I., për shkak të veprave penale “Vrasje e rëndë”, nga 
neni 173 paragrafi të KPRK-së, “Vrasje në tentativë”, nga neni 172 
lidhur me nenin 28 të KPRK-së, si dhe, “Lëndim i lehtë trupor”, nga 
neni 185 paragrafi 1 të Kodit Penal të Republikës së Kosovës.

Sipas aktakuzës, në muajin Korrik të vitit 2020, në fshatin Bardhaniq, 
komuna e Gjakovës, i pandehuri C.I., me dashje, ka privuar nga jeta 
N.M., në shtëpinë e tij, ku përderisa tani i ndjeri ishte në dhomën e 
gjumit, i pandehuri e merr në kuzhinë një thikë e një çekan hekuri, 
ku e përdorë për ta hapur derën e dhomës, dhe e godet atë me thikë 
disa herë në kokë dhe në pjesë të tjera të trupit, duke i shkaktuar 
lëndime vdekjeprurëse. 

Me këto veprime i pandehuri ka kryer veprën penale “Vrasje e rëndë”.

Në dhomën e gjumit ishte prezent edhe bashkëshortja e tij, D.M, ku i 
pandehuri e godet edhe atë me thikë në krahun e majtë dhe në dorën 
e djathtë. 

Me këto veprime i pandehuri ka kryer veprën penale “Lëndim i lehtë 
trupor”.

Gjithashtu i njëjti shkon edhe në dhomën tjetër ku ishte prezent 
djali i viktimës, M.M., duke e goditur disa herë me thikë në pjesë të 
ndryshme të trupit, duke i shkaktuar lëndime të rënda trupore.

Me këto veprime i pandehur ka kryer veprën penale “Vrasje në 
tentativë”.

Prokurori i rastit i ka propozuar Gjykatës kompetente, që i pandehuri 
C.I., të dënohet sipas ligjit për veprat penale të cilat i vihen në barrë.

Aktakuzë për keqpërdorim të pozitës apo autoritetit zyrtar

Prishtinë, 07 prill 2021 – Prokuroria Speciale e Republikës së 
Kosovës, ka ngritur aktakuzë në Gjykatën Themelore në Prishtinë – 
Departamenti Special, kundër të pandehurit R.B., për veprën penale 
“Keqpërdorimi i pozitës apo autoritetit zyrtar”, nga neni 422, paragrafi 
1 lidhur me nenin 81 të Kodit Penal të Republikës së Kosovës.

Prokuroria Speciale njofton se aktakuza është ngritur për shkak të 
dyshimit se i pandehuri R.B. në vazhdimësi në cilësinë e personit zyrtar 
ka kryer veprën penale me dashje dhe duke shfrytëzuar autoritetin 
zyrtar, si dhe i ka tejkaluar kompetencat e tij duke i shkaktuar dëm 
shtetasit R.R. dhe buxhetit të komunës. 

Me këto veprime i pandehuri R.B. ka kryer veprën penale 
“Keqpërdorimi i pozitës apo autoritetit zyrtar”, nga neni 422, paragrafi 
1 lidhur me nenin 81 të Kodit Penal të Republikës së Kosovës.

AKTIVITETET E PROKURORIT TË SHTETIT
PRILL 2021

NJOFTIM NGA ZYRA E KRYEPROKURORIT TË SHTETIT

Prishtinë, 8 prill 2021 – Zyra e Kryeprokurorit të Shtetit njofton 
opinionin se ka filluar ndërmarrjen e të gjitha veprimeve ligjore para 
se të paraqitet në publik hulumtimi i “Kallxo.com”-it, i publikuar 
mbrëmë më datën 07.04.2021, lidhur me pretendimet se janë dhënë 
“5 mijë euro për ta mbyllur lëndën në Prokurori”. 

Kryeprokurori i Shtetit me të pranuar informacionin lidhur me këto 
dyshime, më datën 10.02.2021, ka autorizuar Prokurorinë Speciale 
të Republikës së Kosovës (PSRK) që t’i fillojë hetimet për zbardhjen e 
tërësishme të rastit, ku janë të përfshirë tre persona në videoincizim. 

Prokuroria Speciale menjëherë ka filluar hetimet, të cilat janë zhvilluar 
me intensitet dhe prioritet të lartë. 

Njoftojmë opinion se hetimet kanë përfunduar, me ç’rast janë 
siguruar prova të mjaftueshme dhe shumë shpejtë do të ketë vendim 
përfundimtar nga ana e Prokurorisë ndaj tre personave lidhur me 
veprën penale “Ushtrim i ndikimit” nga neni 431, Paragrafi 1 dhe 
Paragrafi 2 i Kodit Penal, që ka qenë fuqi në vitin 2017, kur edhe 
dyshohet të jetë kryer vepra penale. 

Gjithashtu, Kryeprokurori i Shtetit, Aleksandër Lumezi, ka kërkuar 
nga Kryeprokurori i Prokurorisë Themelore në Prizren, Admir Shala, si 
autoritet kompetent, që të ndërmarrë të gjitha veprimet e nevojshme 
sipas ligjit ndaj prokurores së rastit nëse vërtetohet që e njëjta ka 
bërë sjellje eventuale, të cilat janë në kundërshtim me ligjin për 
përgjegjësinë disiplinore të gjyqtarëve dhe prokurorëve.  

Prokurori i Shtetit mbetet i angazhuar për zbatimin e ligjshmërisë ndaj 
secilit individ dhe veprimi të kundërligjshëm pavarësisht funksionit 
dhe pozitës së tij, duke mos bërë përjashtim për askënd, pa marrë 
parasysh se ku punon ose më kë bashkëpunon.

AKTIVITETET E PROKURORIT TË SHTETIT
PRILL 2021

Kërkohet paraburgim për veprën penale “Keqtrajtimi apo braktisja 
e fëmijës”

Ferizaj, 11 Prill 2021– Prokuroria Themelore në Ferizaj, Departamenti i 
Përgjithshëm, ka paraqitur kërkesë për caktimin e masës së paraburgimit 
në Gjykatën Themelore në Ferizaj, ndaj të pandehurës V.K., nga Ferizaj, 
e cila gjendet në ndalim qe nga data 10 Prill 2021, për shkak të dyshimit 
të bazuar se e njëjta ka kryer veprën penale “Keqtrajtimi apo brakstisja 
e fëmijës” nga neni 243 paragrafi 1 të Kodit Penal të Republikës së 
Kosovës (KPRK).

Sipas kërkesës së Prokurorisë,  ekziston dyshimi i bazuar se me datë 10 
Prill 2021, në banesën e saj, e pandehura V.K., si prind-nënë, i keqtrajton 
fëmijët e saj, duke përdorur forcë dhe duke i’u shkaktuar lëndime fizike 
dhe psikike, me ç’rast ka kryer veprën penale “Keqtrajtimi apo braktisja 
e fëmijës” nga neni 243 paragrafi 1 të KPRK-së.

Aktakuzë për ushtrim të ndikimit

Prishtinë, 13 prill 2021 – Prokuroria Speciale e Republikës së Kosovës, 
ka ngritur aktakuzë në Gjykatën Themelore në Prishtinë – Departamenti 
Special, kundër të pandehurve me inicialet B.G., R.H. dhe D.H., pasi që 
në bashkëkryerje kanë kryer veprën penale “Ushtrimi i ndikimit”. 

I pandehurit B.G, në bashkëkryerje me të pandehurin R.H, me qëllim të 
përfitimit material për vete, në zyrën e të pandehurit D.H, në mënyrë 
të drejtpërdrejt kanë kërkuar  të holla. Me këto veprime të pandehurit 
B.G dhe R. H, në bashkëkryerje kanë kryer veprën penale “Ushtrimi i 
ndikimit” nga neni 431 paragrafi 1 lidhur me 31 të KPRK-së.

Ndërkaq, i pandehuri D.H., ka dhënë të holla që të ushtronin ndikim 
të padrejtë të pandehurit B.G., R.H. kështu që me këto veprime i 
pandehuri D.H., ka kryer veprën penale “Ushtrimi i ndikimit” nga neni 
431 paragrafi 2 të KPRK-së.

AKTIVITETET E PROKURORIT TË SHTETIT
PRILL 2021

Ndalohet personi i cili kanosi prokurorin e Prokurorisë Speciale të 
Republikës së Kosovës

Prishtinë, 14 prill 2021 – Prokuroria Themelore në Prishtinë, 
Departamenti i Përgjithshëm, njofton opinionin publik se më 13.04.2021, 
me aktvendim të Prokurorit të Shtetit, ka ndaluar për 48 orë, personin 
me inicialet H.M., në drejtim të veprës penale “Kanosja”, nga neni 181 
paragrafi 3, të Kodit Penal të Republikës së Kosovës.

Personi i lartcekur, është dërguar në mbajtje, pasi i njëjti dyshohet se ka 
kanosur një prokuror të Prokurorisë Speciale të Republikës së Kosovës, 
brenda objektit të këtij institucioni.

Kujtojmë se Prokurori i Shtetit është i lirë në ushtrimin e funksionit 
kushtetues dhe ligjor në hetimin dhe ndjekjen e kryerësve të veprave 
penale, prandaj raste të tilla do të trajtohen me prioritet të lartë dhe 
seriozitet.

REAGIM NGA ZYRA E KRYEPROKURORIT TË SHTETIT

Prishtinë, 14 prill 2021 – Zyra e Kryeprokurorit të Shtetit reagon lidhur 
me kanosjen ndaj prokurorit të Prokurorisë Speciale të Republikës së 
Kosovës, Naim Abazi, e cila vjen si rrjedhojë e veprimeve të ndërmarra 
nga ai gjatë ushtrimit të detyrës zyrtare si prokuror.

Zyra e Kryeprokurorit të Shtetit njofton opinionin se kanosja ndaj 
prokurorit Abazi është duke u trajtuar me prioritet dhe seriozitet të 
lartë nga Prokuroria Themelore në Prishtinë në mënyrë që kërcënuesi 
sa më parë ta marrë dënimin e merituar. 

Më këtë rast, Zyra e Kryeprokurorit të Shtetit qëndron afër të gjithë 
prokurorëve duke iu ofruar mbështetjen e plotë për punën dhe 
përkushtimin e tyre në ushtrimin e funksionit kushtetues dhe ligjor 
në hetimin dhe ndjekjen e të gjithë kryeseve të veprave penale. 

Po ashtu, Zyra e Kryeprokurorit të Shtetit, siguron opinionin dhe 
qytetarët se kërcënimet ndaj prokurorëve nuk do t’i zmbrapsin 
asnjë hap dhe në asnjë mënyrë përpjekjet tona të vazhdueshme për 
forcimin e shtetit ligjor.

AKTIVITETET E PROKURORIT TË SHTETIT
PRILL 2021

Me kërkesë të Prokurorisë Speciale arrestohen shtatë persona si 
dhe sekuestrohet armatim i konsiderueshëm

Prishtinë, 14 prill 2021 – Me kërkesë të Prokurorisë Speciale të 
Republikës së Kosovës (PSRK), sot është zhvilluar një aksion kontrolli 
në disa qytete të Kosovës, ku janë arrestuar shtatë (7) persona për 
vepra të ndryshme penale.

Prokuroria Speciale njofton se shtatë (7) personat e arrestuar gjatë 
ditës së sotme me inicialet S.K., H.N., S.A., S.N., T.R., F.A dhe H.A, 
janë arrestuar pasi që të njëjtit kanë kryer veprat penale “Importi, 
eksporti, furnizimi, transportimi, prodhimi, këmbimi, ndërmjetësimi 

ose shitja e paautorizuar e armëve apo materieve plasëse” nga neni 
364 paragrafi 2 lidhur me paragrafin 1 të KPRK-së, lidhur me veprën 
penale “Pjesëmarrja ose organizimi i grupit kriminal të organizuar” 
nga neni 277 paragrafi 1 të KPRK-së.

Gjithashtu, gjatë këtij kontrolli në lokacione të ndryshme janë gjetur 
dhe sekuestruar sasi e konsiderueshme e armëve dhe sendeve të 
ndryshme të cilat do të shërbejnë si prova materiale për prokurorinë 
në procedurë të mëtejme.

Lokacioni 1

Dy (2) telefona mobil, një (1) pushkë, shtatë (7) fishekë.

Nga Lokacioni 2 është sekuestruar një (1) telefon mobil

Lokacioni 3, janë gjetur dhe sekuestruar:

Një (1) pushkë 

Një (1) revole 

Një (1) kuti me mjete për pastrim të armëve, si dhe

Katër (4) shufra për pastrim

Lokacioni 4, janë gjetur dhe sekuestruar:

Katër (4) revole

Njëmijenjëqindepesëdhjetë (1.150) fishekë të kalibrave të ndryshëm

Një (1) telefon

Lokacioni 5, janë gjeture dhe sekuestruar:

Një (1) pushkë

Një revole

Njëqindedhjetë (110) fishekë 

Pjesë të armëve 

Dy (2) telefona

Lokacioni 6, janë gjeture dhe sekuestruar sendet si në vijim:

Një (1) revole 

Dyzetedy (42) fishekë 

Një (1) fletore me shënime

Pajisje për pastrim të armëve dhe 

Një (1) telefon 

Lokacioni  7, janë gjetur dhe sekuestruar:

Dy (2) pushkë gjuetie

Dy (2) fishekë

Dy (2) leje për armë dhe 

Një (1) telefon

Ndërkaq, nga lokacioni 8 është gjetur dhe sekuestruar një (1) telefon.

Gjithashtu, Prokuroria Speciale njofton se brenda afateve ligjore do 
të bëjë kërkesë për caktimin e paraburgimit kundër personave të 
arrestuar.

REAGIM NGA ZYRA E KRYEPROKURORIT TË SHTETIT

Prishtinë, 15 prill 2021 – Zyra e Kryeprokurorit të Shtetit reagon 
lidhur me deklarimet e ish-kryetarit të Gjykatës Supreme të Kosovës, 
Fejzullah Hasani, “Vrasja e Agonis Tetajt/ Fejzullah Hasani beson 
se ajo ndodhi nga pakujdesia, hedh kritika mbi kryeprokurorin e 
gjyqësorin”, dhënë më datë 13.04.2021 në “DTV” dhe publikuar dje 
më datë 14.04.2021 në portalin “Indeksonline”. 

Më këtë rast, Kryeprokurori i Shtetit, Aleksandër Lumezi, respekton 
mendimin e lirë, mirëpo kurrsesi nuk pajtohet me konstatimet, 
interpretimet dhe diskutimet e rastit individual penal nga ish-
kryetari i Gjykatës Supreme, Fejzullah Hasani, pa pasur të dhëna të 
mjaftueshme dhe të verifikuara me kujdes. 

Jemi të njoftuar se vendimi i Kryeprokurorit të Shtetit për ricaktimin 
e kësaj lëndë te një prokuror tjetër nuk është në përputhje me 
pritshmëritë personale të ish-kryetarit të Gjykatës Supreme, prandaj 
ai atakon në mënyrë të pabazë institucionin e Prokurorit të Shtetit.  

Sa i përket cilësimit dhe ricilësimit të veprës penale nga 

vrasje e rëndë në vrasje nga pakujdesia, ky cilësim mbetet në 
kompetencë të prokurorëve të rastit për të vendosur me dispozitat 
e Kodit Penal dhe provat tjera të mbledhura gjatë fazës së hetimeve, 
pasi që rasti ende nuk është shpallur i përfunduar në shqyrtim 
gjyqësor. 

Për më tepër, një konstatim i tillë për një çështje penale nga ish-
kryetari i Gjykatës Supreme të Kosovës për të cilën ende nuk është 
marrë vendimi gjyqësor përbënë ndërhyrje direkte në punën e 
Prokurorisë dhe Gjykatës. Prandaj, prokurorët dhe gjyqtarët duhet të 
lihen të punojnë në mënyrë të pavarur dhe profesionale, duke treguar 
kështu respekt për detyrat që kryhen nga profesionistet e drejtësisë 
penale. 

Është e pakuptimtë se si ish-kryetari i Gjykatës Supreme mundët 
të lëshohet dhe të jap mendime se a kemi të bëjmë me vrasje të 
rëndë apo vrasje nga pakujdesia për një rast kaq të rëndësishëm dhe 

të ndjeshëm edhe për opinionin publik pa i lexuar dhe shqyrtuar në 
detaje shkresat e lëndës së këtij rasti?!

Në anën tjetër, nëse ish-kryetari i Gjykatës Supreme kërkon përgjegjësi 
disiplinore për Kryeprokurorin e Shtetit për ushtrimin e kompetencave 
ligjore lidhur me ricaktimin e këtij rasti tek një prokuror tjetër, a 
duhet të kërkohet përgjegjësi etike dhe morale nga ai për sugjerimet 
profesionale qëllimkëqija dhe në kundërshtim të plotë me faktet dhe 
dispozitat ligjore për këtë rast?

Nuk mund të pres nga ish-kryetari i Gjykatës Supreme interpretime 
dhe mendime juridike që nuk përputhën me ligjin për Prokurorin e 
Shtetit. 

Nëse ish-Kryetari i Gjykatës Supreme nuk ka qenë i informuar me 
dispozitat e Ligjit për Prokurorin e Shtetit, dua t’ia përkujtojë se në 
bazë të nenit 11, paragrafit 2, të këtij ligji, që për shkak të paaftësisë 
profesionale, neglizhencës apo konfliktit të interesit, Kryeprokurorit 
të Shtetit i lejohet që në çdo kohë të marrë secilin rast nga cilido 
prokuror dhe ta ricaktojë atë te një prokuror tjetër me qëllim të 
zhvillimit efikas të procedurës ose për arsye tjera të rëndësishme. 

Dua t’ia përkujtojë se Prokurori i Shtetit asnjë vendim nuk e sjellë 
në bazë të dëshirës dhe pritshmërisë së dikujt por vetëm në bazë të 
dispozitave ligjore. 

Si në këtë rast, ashtu edhe në të gjitha rastet tjera, deri sa të jem 
Kryeprokuror i Shtetit me vendosmëri do të marrë vendime për t’i 
shërbyer drejtësisë dhe askujt tjetër.

Ndalohen 12 persona për veprat penale “Keqpërdorimi i pozitës 
apo autoritetit zyrtar ” dhe “Marrja dhe dhënia e ryshfetit”

Ferizaj, 15 Prill 2021 – Prokuroria Themelore në Ferizaj, njofton 
opinionin publik se në muajin tetor 2020, nga një sinjalizues i 
Institucionit të Komunës së Ferizajt, ka pranuar informacione se është 
duke u kryer vepra penale e “Keqpërdorimit të pozitës apo autoritetit 
zyrtar” nga neni 414  si dhe “Marrja e ryshfetit “ nga neni 421 dhe 
“Dhënia e Ryshfetit” nga neni 422, nga zyrtarët e Drejtorisë për 
Bujqësi dhe Pylltari në komunën e Ferizajt.

Ndërsa, pas vlerësimit të këtij informacioni, Prokuroria Themelore në 
Ferizaj, Departamenti i Krimeve të Rënda, së bashku me Drejtorinë e 
Krimeve Ekonomike në Prishtinë dhe Njësinë e Krimeve Ekonomike 
në Ferizaj, Prokuroria ka konsideruar se duhet te aplikohen masat e 
fshehta teknike të vëzhgimit dhe hetimit.

Ndërsa, pas aplikimit të këtyre masave disa mujore, sot më 15 Prill 
2020, janë arrestuar 12 persona të dyshuar, në mesin e  tyre katër (4) 
teknik të pylltarisë, katër (4) rojtar të pyjeve si dhe katër (4) qytetar, 
të gjithë nga komuna e Ferizajt, ndaj të cilëve i’u është caktuar masa 
e ndalimit për 48 orë.

Prokuroria Themelore në Ferizaj, brenda afatit ligjor, ndaj të njëjtëve, 
do të paraqesë kërkesë për caktimin e masës së paraburgimit në 
Gjykatën Kompetente në Ferizaj.

Kërkohet paraburgim ndaj tetë personave për veprat penale 
“Keqpërdorimi i pozitës apo autoritetit zyrtar, “Marrje Ryshfeti” 

dhe “Mbajtja në pronësi, kontroll ose posedim të paautorizuar të 
armëve”

Ferizaj, 16 Prill 2021 – Prokuroria Themelore në Ferizaj, Departamenti 
për Krime të Rënda, ka paraqitur kërkesë për caktimin e masës 
së paraburgimit në Gjykatën Themelore në Ferizaj, ndaj tetë (8) 
personave të pandehur me inicialet N.A., B.B., H.B., S.M., R.U., A.A., 
A.B., dhe B.Q. - nga komuna e Ferizajt, të cilët gjenden në ndalim 
nga data 15 Prill 2021, për shkak të dyshimit të bazuar  të veprave 
penale “Keqpërdorimi i pozitës apo autoritetit zyrtar” nga neni 414, 
“Marrja e ryshfetit” nga neni 421, dhe “Mbajtja në pronësi, kontroll 
ose posedim të paautorizuar të armëve” nga neni 366 të Kodit Penal 
të Republikës së Kosovë (KPRK). 

Sipas kërkesës së Prokurorisë,  ekziston dyshimi i bazuar se gjatë 
vitit 2020, në territorin e Komunës së Ferizajt, të pandehurit në 
cilësinë e personave zyrtar si roje pylli dhe teknik të pylltarisë pranë 
Drejtorisë së Bujqësisë dhe Pylltarisë në Komunën e Ferizajt, duke 
shfrytëzuar detyrën e tyre zyrtare, me qëllim të përfitimit të dobisë së 
kundërligjshme pasurore për vete dhe për personat e tjerë, me dashje 
nuk kanë kryer detyrat e tyre të domosdoshme të përcaktuara me ligj, 
përkatësisht kanë vepruar në kundërshtim me nenin 7 të Udhëzimit 
Administrativ numër 05/2010 për mbrojtjen e pyjeve, përgjegjësitë 
dhe obligimet e rojës së pyllit, në atë mënyrë që edhe përkundër faktit 
se janë të obliguar që në momentin kur hasin dëmtuesit e pyjeve duke 
pre dru në mënyrë të kundërligjshme, t’iu shqiptojnë fletëparaqitje, 
të njëjtit nuk e bëjnë fare një gjë të tillë por arrijnë marrëveshje me 
ta dhe si kundërvlerë për mos shqiptimin e fletëparaqitjeve, marrin 
shuma të ndryshme të të hollave  nga ata duke i shkaktuar kështu dëm 
buxhetit të Republikës së Kosovës, përkatësisht Drejtorisë për Bujqësi 
dhe Pylltari në Komunën e Ferizajt, me çka secili veç e veç kanë kryer 
veprën penale “Keqpërdorim i pozitës apo autoritetit zyrtar” nga neni 
414 paragrafin 3 nënparagrafi 3.2 lidhur me paragrafin 1 të KPRK-së.

Po ashtu,të pandehurit në cilësinë e personave zyrtar si roje pylli 
dhe teknik të pylltarisë pranë Drejtorisë së Bujqësisë dhe Pylltarisë 

në Komunën e Ferizajt, me qëllim të përfitimit të kundërligjshëm 
pasuror, duke vepruar në kundërshtim me detyrat e tyre zyrtare të 
përcaktuara sipas Udhëzimit Administrativ 05/2010  për mbrojtjen 
e pyjeve, përgjegjësitë dhe obligimet e rojës së pyllit, në mënyrë të 
drejtpërdrejtë kërkojnë dhe pranojnë ryshfet nga H.N, A,K, R.A dhe 
I. Q, ashtu që nga të njëjtit marrin shuma të ndryshme të parave 
ndërsa u mundësojnë prerjen dhe bartjen e drunjëve në mënyrë të 
kundërligjshme pa u shqiptuar fletëparaqitje, me çka secili veç e veç 
kanë kryer veprën penale “Marrja e ryshfetit” nga neni 421 paragrafi 
2 të KPRK-së.

Ndërsa, të pandehurit S.M., A.B., A.A., B.B., dhe H.B., pa autorizim 
dhe në kundërshtim me ligjin e zbatueshëm lidhur me armët 
në Republikën e Kosovës, kanë mbajtur në pronësi, kontroll dhe 
posedim, armë të ndryshme, të cilat me rastin e kontrollit nga ana 
e policisë, i’u gjenden dhe sekuestrohen, me çka kanë kryer veprën 
penale “Mbajtja në pronësi, kontroll ose posedim të paautorizuar të 
armëve” nga neni 366 paragrafi 1 të KPRK-së.

AKTIVITETET E PROKURORIT TË SHTETIT
PRILL 2021

Ndalohet një person për mosdhënie të ndihmës mjekësore

Prishtinë, 15 prill 2021 – Prokuroria Themelore në Prishtinë, 
Departamenti i Përgjithshëm, njofton opinionin se pas publikimit të 
pamjeve në media, lidhur me një rast i cili ka ndodhur sot, konkretisht 
në Qendrën e Mjekësisë Familjare në Podujevë, ku disa pacientë nuk 
marrin shërbime shëndetësore nga ky institucion, Prokurori i Shtetit, 
menjëherë ka autorizuar Policinë e Kosovës për ndërmarrjen e 
veprimeve të nevojshme hetimore, duke iniciuar rastin si “Mosdhënia 
e ndihmës mjekësore”, nga neni 255 të Kodit Penal të Republikës së 
Kosovës.

Me urdhër të Prokurorit të Shtetit, është intervistuar i dyshuari-mjeku 
me inicialet I.H., në drejtim të veprës penale të lartcekur dhe i njëjti 
është ndaluar në kohëzgjatje prej 48 orësh.

Ndalohen dy persona për dhunim

Gjilan, 16 Prill 2021– Prokuroria Themelore në Gjilan, Departamenti 
për Krime të Rënda, sot ka ndaluar dy (2) persona, të pandehurit 
S.H. dhe V.L., për shkak të dyshimit se kanë kryer veprën penale 
‘’Dhunimi’’, të Kodit Penal të Republikës së Kosovës.

Dyshohet se të pandehurit e sipërshënuar, gjatë muajve Shkurt dhe 
Mars 2021, në komunën e Gjilanit, e kanë keqpërdorur seksualisht të 
dëmtuarën e mitur, nën moshën 16 vjet.

Të pandehurit me vendim të prokurorit gjenden në ndalim 48 orësh 
dhe ndaj tyre brenda afatit ligjor do të kërkohet masa e sigurisë nga 
Gjykata kompetente në Gjilan.

AKTIVITETET E PROKURORIT TË SHTETIT
PRILL 2021

Ndalohet personi i cili ishte i kërkuar për kryerjen e disa veprave 
penale

Prishtinë, 17 prill 2021 – Prokuroria Themelore në Prishtinë, 
Departamenti i Krimeve të Rënda, njofton opinionin se pas zhvillimit 
të një operacioni në bashkëpunim me Prokurorin e Shtetit, Agjencinë 
Kosovare të Inteligjencës, Policinë e Kosovë dhe Njësitin Special të 
Kosovës, më 16.04.2021, është arrestuar i dyshuari me inicialet B.H.,  i 
cili për nga e kaluara e tij kriminale ka qenë recidivist dhe i kërkuar për 
organet e drejtësisë, i përfshirë në disa raste për kryerjen e veprave 
penale “Vrasja e rëndë në tentativë” dhe “Kanosja”.

I dyshuari i lartcekur, më 16.04.2021, është ndaluar me aktvendim 
të Prokurorit të Shtetit, në kohëzgjatje prej 48 orësh, në drejtim 
të veprave penale “Vrasja e rëndë në tentativë” dhe “Mbajtja në 
pronësi, kontroll ose posedim të paautorizuar të armëve”  të Kodit 
Penal të Republikës së Kosovës.

Prokurori i Shtetit, brenda afatit ligjor do të paraqet kërkesë për 
caktimin e masës së paraburgimit ndaj të dyshuarit.

Lirohet në procedurë të rregullt mjeku nga Podujeva

Prishtinë, 17 prill 2021 – Prokuroria Themelore në Prishtinë, 
Departamenti i Përgjithshëm, ju njofton se i dyshuari-mjeku me 
inicialet I.H., i cili ishte ndaluar më 15.04.2021, me aktvendim të 
Prokurorit të Shtetit, në drejtim të veprës penale “Mosdhënia e 
ndihmës mjekësore”, nga neni 255 të KPRK-së, i njëjti, më 16.04.2021, 
në orën 17:30, është liruar në procedurë të rregullt.

AKTIVITETET E PROKURORIT TË SHTETIT
PRILL 2021

NJOFTIM PËR MEDIA

Prishtinë, 17 prill 2021 – Prokuroria Themelore në Prishtinë, 
Departamenti i Përgjithshëm, njofton opinionin publik se, pas 
konferencës së mbajtur mbrëmë, nga Ministri i Shëndetësisë, z. Arben 
Vitija, lidhur me demantimin e lajmeve për sigurimin e vaksinave 
kundër COVID-19, Prokurori i Shtetit ka autorizuar Policinë e Kosovës, 
në ndërmarrjen e të gjitha veprimeve të nevojshme hetimore në 
pajtim me Kodin e Procedurës Penale të Republikës së Kosovës, 
duke iniciuar rast në drejtim të veprës penale “Zbulimi i fshehtësisë 
zyrtare”, nga neni 426 të KPRK-së.

Prokurori i Shtetit, do të veprojë në secilin rast ku cenohet interesi 
publik dhe shëndeti i qytetarëve, konform autorizimeve të tij ligjore, 
prandaj ju sigurojmë se kushdo që tenton ta dëmtojë një proces kaq 
delikat dhe konfidencial, do të përgjigjet para organeve të drejtësisë.

REAGIM NGA PROKURORIA THEMELORE NË PRISHTINË

Prishtinë, 17 prill 2021 – Prokuroria Themelore në Prishtinë, reagon 
lidhur me lajmin e publikuar “Prokuroria nis hetime ndaj mediave që 
raportuan për procesin e sigurimit të vaksinave anti COVID”, nga portali 
“Kallxo.com”, duke ju njoftuar edhe njëherë se për këtë çështje është 
hapur rast në drejtim të veprës penale “Zbulimi i fshehtësisë zyrtare”, 
nga neni 426 të KPRK-së dhe se veprimet hetimore do të ndërmerren 
ndaj personave zyrtarë, e jo ndaj mediave dhe gazetarëve, ashtu siç 
është raportuar nga portali në fjalë.

AKTIVITETET E PROKURORIT TË SHTETIT
PRILL 2021

Një i vrarë dhe dy të plagosur në Mitrovicë

Mitrovicë, 17 prill 2021 - Prokuroria Themelore e Mitrovicës njofton 
opinionin se sot rreth orës 11.30 si pasojë e një konflikti të çastit në 
Tregun e Gjelbërt në Mitrovicë, një  person ka mbetur i vrarë dhe dy 
të tjerë janë plagosur, njëri prej të cilëve kalimtar i rastit.

I dyshuari për këtë rast është arrestuar nga policia dhe ndaluar me 
vendim të prokurorit. 

Të plagosurit janë dërguar për trajtim të mëtejmë në Spitalin e 
Mitrovicës, ndërkaq trupi i të vrarit me urdhër të prokurorit është 
dërguar për autopsi në Institutin e Mjekësisë Ligjore në Prishtinë.

Prokuroria njofton opinionin se me të dyshuarin ka qenë edhe një 
zyrtar policor jashtë detyrës, por sipas informacioneve të para i njëjti 
nuk është kryerësi i vrasjes.

Rasti është kualifikuar “Vrasje e rëndë”, dhe është duke u hetuar nga 
Prokurori i Shtetit në koordinim me Njësitin e Hetimeve Rajonale të 
Policisë në Mitrovicë.

Një muaj paraburgim të dyshuarit për vrasjen në Tregun e Gjelbër 
në Mitrovicë

Mitrovicë, 18 prill 2021 - Ditën e djeshme në Mitrovicë ka ndodhur 
një vrasje në Tregun e Gjelbër të qytetit, ku si pasojë e një konflikti 
të çastit një  person ka mbetur i vrarë dhe dy të tjerë janë plagosur, 
ndërkaq i dyshuari për këtë rast është ndaluar me urdhër të prokurorit.

Sot, me datë 18 prill 2021, Prokuroria Themelore në Mitrovicë, 
Departamenti i Krimeve të Rënda, ka kërkuar nga Gjykata Themelore 
në Mitrovicë, caktimin e paraburgimit për të ndaluarin Sh.A., pasi që 
dyshohet se ka kryer veprën penale “Vrasja e rëndë” nga neni 173 i 
Kodit Penal të Republikës së Kosovës. 

Në seancën dëgjimore për caktimin e masës së paraburgimit, të 
mbajtur para gjyqtarit të procedurës paraprake në Gjykatën Themelore 
në Mitrovicë, është aprovuar kërkesa e Prokurorisë Themelore në 
Mitrovicë, dhe të dyshuarit i është caktuar masa e paraburgimit prej 
një (1) muaji.  

Aktakuzë ndaj dy personave për mundësim ose detyrim në 
prostitucion

Gjakovë, 19 prill 2021 – Prokuroria Themelore në Gjakovë, ka 
ngritur aktakuzë kundër dy të pandehurve, D.M., dhe N.B.,  për 
shkak të veprës penale “Mundësimi ose detyrimi në prostitucion në 
bashkëkryerje”, nga neni 234 paragrafi 1 lidhur me nenin 31 të Kodit 
Penal të Republikës së Kosovës.

Sipas aktakuzës, gjatë muajit Korrik të vitit 2020, në Komunën e 
Gjakovës, të pandehurit D.M., dhe N.B., në bashkëveprim organizojnë 
dhe mbajnë personin tjetër me qëllim të mundësimit të prostitucionit, 
të dëmtuarën L.B., ku e njëjta kohë më parë ishte në lidhje dashurie 
me të pandehurin D.M.

Sipas marrëveshjes, dy të pandehurit , i kishin siguruar klientët, të 
cilët i paguanin të njëjtit me të holla, në këmbim të marrëdhënies 
seksuale me të dëmtuarën, në një nga hotelet në Gjakovë.

Me këto veprime, ekziston dyshimi i bazuar mirë se të pandehurit kanë 
përmbushur elementet e veprës penale “Mundësimi ose detyrimi në 
prostitucion në bashkëkryerje”.

Prokurori i rastit i ka propozuar Gjykatës kompetente, që të 
pandehurit, D.M., dhe N.B., të dënohen sipas ligjit për veprën penale 
e cilat iu vihet në barrë.

KOMUNIKATË PËR MEDIA

Prishtinë, 21 prill 2021 – Kryeprokurori i Shtetit, Aleksandër Lumezi, 
ka pritur në takim pune Drejtorin e Përgjithshëm të Policisë së 
Kosovës, Samedin Mehmeti, për të adresuar ngjarjet e fundit lidhur 
me mbrojtjen e burimeve të gazetarisë nga hetimet penale.  

Kryeprokurori i Shtetit dhe Drejtori i Përgjithshëm i Policisë janë të 
përkushtuar për të siguruar që prokuroria dhe policia të mbrojnë 
parimet e lirisë së shtypit dhe të respektojnë në tërësi Ligjin 
për Mbrojtjen e Burimeve të Gazetarisë, i cili mbron burimet e 
informacionit.

Gjithashtu, Kryeprokurori i Shtetit ka lëshuar udhëzim detyrues për 
të gjithë prokurorët, i cili është ndarë me Drejtorin e Përgjithshëm 
të Policisë, ku detyrohen prokurorët që të shmangin ndërmarrjen 
e çfarëdo veprimi hetimor ndaj mediumeve apo gazetarëve, që në 
kundërshtim me Ligjin për Mbrojtjen e Burimeve të Gazetarisë do t’i 
detyronte gazetarët apo profesionistet e tjerë të medias të zbulojnë 
burimet e informacionit. 

Udhëzimi gjithashtu ua rikujton prokurorëve që, sipas ligjit, gazetarët 
nuk mund të ndiqen penalisht në rastet kur e shfrytëzojnë të drejtën 
e heshtjes lidhur me burimet e tyre të informacionit. 

Për me tepër, Kryeprokurori i Shtetit ka kërkuar nga të gjithë prokurorët 
që ta njoftojnë para se të ndërmarrin ndonjë veprim hetimor ndaj 
gazetarëve apo profesionistëve të medias. 

Kryeprokurori i Shtetit dhe Drejtori i Përgjithshëm i Policisë sigurojnë 
publikun dhe mediat se mbrojtja e të drejtave të gazetarëve dhe 
profesionistëve tjerë të medias është e rëndësisë më të lartë për 
të dyja institucionet dhe zotohen se do të ndërmarrin veprime të 
menjëhershme ndaj kujtdo që nuk i përmbahet këtyre parimeve.

AKTIVITETET E PROKURORIT TË SHTETIT
PRILL 2021

Kërkohet paraburgim ndaj zyrtarit policor për sulm seksual

Gjilan, 22 Prill 2021– Prokuroria Themelore në Gjilan, Departamenti 
për Krime të Rënda ka kërkuar caktimin e masës së paraburgimit nga 
Gjykata Themelore në Gjilan, ndaj zyrtarit policor, tani të pandehurit 
R.SH., për shkak të dyshimit të bazuar se ka kryer veprën penale 
‘’Sulmi seksual’’, të Kodit Penal të Republikës së Kosovës.

Sipas kërkesës, ekziston dyshimi i bazuar se që nga muaji Nëntor 2020 
deri më 20 Prill 2021, i pandehuri R.SH., ka ushtruar sulm seksual ndaj 
viktimës së mitur nën moshën 16 vjeç.

I pandehuri me vendim të prokurorit gjendet nën masën e ndalimit 
48 orësh.

Ndalohet edhe një person lidhur me rastin ‘’Karaçeva’’

Gjilan, 22 Prill 2021– Prokuroria Themelore në Gjilan, Departamenti 
Përgjithshëm, ka ndaluar të pandehurin V.B., për shkak të dyshimit se 
ka kryer veprën penale ‘’Organizimi i skemave piramidale dhe bixhozit 
të paligjshëm’’, të Kodit Penal të Republikës së Kosovës.

I pandehuri V.B., dyshohet se gjatë vitit 2020, në mënyrë ilegale 
ka zhvilluar veprimtarinë e lojërave të fatit në kazinon e quajtur 
‘’Admiral’’, në fshatin Karaçevë, komuna e Kamenicës.

I njëjti me vendim të prokurores së rastit gjendet në ndalim 48 orësh 
dhe ndaj tij brenda afatit ligjor do të kërkohet masa e sigurisë nga 
Gjykata kompetente në Gjilan.

AKTIVITETET E PROKURORIT TË SHTETIT
PRILL 2021

Për dhjetë muaj, Prokuroria e Pejës ka parashtruar 107 kërkesa për 
sekuestrim

Pejë, 23 tetor 2020 - Prokuroria Themelore në Pejë njofton opinionin 
publik se në periudhën kohore janar-tetor të këtij vitit ka bërë 
gjithsej 107 (njëqind e shtatë) kërkesa për sekuestrimin e mjeteve, 
të cilat dyshohen të jenë përdorur apo përfituar përmes veprave të 
ndryshme penale.

Nga muaji janar i këtij vitit gjer në muajin tetor, kjo prokurori ka 
parashtruar në gjykatat kompetente kërkesa për sekuestrimin e 76 
(shtatëdhjetë e gjashtë) mjeteve të transportit, ndër to: 33 (tridhjetë 
e tri) vetura të llojeve të ndryshme, 17 (shtatëmbëdhjetë) mjete 
transporti (kamionë, ekskavatorë, kombi), 15 (pesëmbëdhjetë) 
traktorë dhe 11 (njëmbëdhjetë) rimorkio të mjeteve të ndryshme të 
transportit.

Nga Prokuroria Themelore e Pejës janë kërkuar të sekuestrohen 6250 
(gjashtë mijë e dyqind e pesëdhjetë) kilogramë miell gruri për dhjetë 

muajt e këtij viti. Po ashtu, edhe pako me cigare të llojeve të ndryshme 
në vlerën prej 3223 (tre mijë e dyqind e njëzet e tre) eurosh dhe para 
të gatshme në vlerën prej 2552 (dy mijë e pesëqind e pesëdhjetë e 
dy) eurosh.

Në Prokurorinë Themelore të Pejës janë kërkuar të sekuestrohen 167 
m³ (njëqind e gjashtëdhjetë e shtatë) masë drusore në dhjetë (10) 
raste të kërkesave për sekuestrim gjatë periudhës kohore janar-tetor 
të vitit 2020.

Vlen të theksohet se shumica e kërkesave të parashtruara për 
sekuestrim nga Prokuroria Themelore e Pejës janë aprovuar nga 
gjykatat.

Ndalohen dy persona të dyshuar për futje të narkotikëve në 
Burgun e Dubravës

Pejë, 25 prill 2021 - Prokuroria Themelore në Pejë, Departamenti 
për Krime të Rënda, njofton opinionin publik se pas ndërmarrjes së 
veprimeve hetimore në koordinim me Policinë e Kosovës, përkatësisht 
me Njësitin për Hetimin e Trafikimit me Narkotik i policisë në Pejë, 
dhe në bashkëpunim me zyrtarë të Qendrës Korrektues të Burgut të 
Dubravës, janë arrestuar dhe ndaluar për 48 orë dy (2) persona të 
dyshuar për veprën penale “Blerja, posedimi, shpërndarja dhe shitja 
e paautorizuar e narkotikëve, substancave psikotrope dhe analoge”, 
nën dyshimin se të njëjtët vazhdimisht kanë futur narkotikë brenda 
Burgut të Dubravës.

Njësiti për Hetimin e Trafikimit me Narkotikë në Pejë fillimisht kishte 
pranuar informatë nga zyrtarët e Shërbimit Korrektues të Burgut të 
Dubravës se gjatë inspektimit (brenda hapësirave të burgut) kanë 
hasur me një qese me narkotikë të llojit marihuanë, në sasi prej 82 
gramësh, e ndarë në 61 paketime të vogla.

Në koordinim me prokurorin e Shtetit nga Departamenti i Krimeve 
të Rënda në Prokurorinë Themelore në Pejë rasti është iniciuar 
dhe është autorizuar Njësiti për Hetimin e Trafikimit me Narkotikë 
në Pejë për marrjen e veprimeve hetimore dhe, më 23 prill të këtij 
viti, si rezultat i vëzhgimit të fshehtë, janë identifikuar dy persona të 
dyshuar, ndërkaq të njëjtët në po atë ditë kishin hedhur në brendi 
të hapësirave të burgut sasi prej 38.4 gramë narkotikësh të llojit 
marihuanë.

Me kërkesë të Prokurorisë Themelore në Pejë, njësitet përkatëse 
policore kanë zbatuar urdhrin e gjykatës, me ç’ rast janë bastisur dy 
lokacione - shtëpi të të dyshuarve dhe njëkohësisht janë sekuestruar 
mjete të cilat dyshohen se janë përdorur për t’u kryer kjo vepër 
penale.

Prokurori i shtetit dy (2) të dyshuar i ka ndaluar për 48 orë për veprën 
penale të lartcekur dhe brenda afatit ligjor do të bëjë kërkesë për 
caktimin e masës së paraburgimit.

Kryeprokurori i Shtetit dhe Shefi i EULEX-it diskutojnë për forcimin 
e sundimit të ligjit

Prishtinë, 27 prill 2021 – Kryeprokurori i Shtetit, Aleksandër Lumezi, ka 
pritur në takim Shefin e Misionit të Bashkimit Evropian për Sundimin 
e Ligjit në Kosovë EULEX-it, Lars-Gunnar Wigemark.  

Qëllimi i këtij takimi ishte diskutimi i çështjeve profesionale që 
ndërlidhen me fushën e sundimit të ligjit, luftën kundër korrupsionit, 
koordinimin dhe bashkëpunimin ndër-institucional, ndryshimet në 
legjislacionin penal, si dhe reformat në funksion të konsolidimit të 
institucioneve të drejtësisë, përkatësisht institucionit të Prokurorit të 
Shtetit. 

Po ashtu, pjesë e rëndësishme e këtij takimi ishte edhe diskutimi i 
përbashkët mbi gjetjet e draft raportit në lidhje me problemet dhe 
sfidat me të cilat përballen partnerët kosovarë të sundimit të ligjit 
gjatë periudhës se pandemisë, i cili do të publikohet në Maj.

Më këtë rast, Kryeprokurori Lumezi ka vlerësuar lartë rolin e misionit 
të EULEX-it në monitorimin e punës së institucioneve gjyqësore, me 
theks të veçantë të sistemit prokurorial, si dhe ka deklaruar se të 
gjeturat dhe rekomandimet e raportit të monitorimit do të adresohen 
dhe do të trajtohen me seriozitet nga ana e Prokurorit të Shtetit. 

Në anën tjetër, Shefi i Eulex-it Wigemark, shprehu gatishmërinë 
institucionale që të japin kontributin e tyre në procese të ndryshme që 
kanë për qëllim forcimin e sundimit të ligjit në Republikën e Kosovës. 

Në fund, të dyja palët e kanë vlerësuar këtë takim mjaftë të dobishme 
dhe produktiv si dhe shprehen gatishmërinë e ndërsjellë për thellimin 
e bashkëpunimit edhe në të ardhmen.

